
ԵՐԻՏԱՍԱՐԴԱԿԱՆ ԱՇԽԱՏՈՂԻ ՎԵՐԱՊԱՏՐԱՍՏՄԱՆ ԿԱՐԳ
[bookmark: _heading=h.t22g27ulvgca]I. ԸՆԴՀԱՆՈՒՐ ԴՐՈՒՅԹՆԵՐ
1. Սույն կարգով կարգավորվում են երիտասարդական աշխատողների վերապատրաստման (այսուհետ՝ վերապատրաստում) հետ կապված հարաբերությունները։
2. Երիտասարդական աշխատողների վերապատրաստումը երիտասարդական աշխատողների որակավորման չափանիշներին համապատասխանության ապահովմանն ու աջակցմանն ուղղված գործընթաց է, որի նպատակն է երիտասարդական աշխատողների և երիտասարդական աշխատող դառնալ ցանկացողների համապատասխան կարողունակությունների (գիտելիքների, հմտությունների, ինչպես նաև դիրքորոշումների ու արժեքների) ձևավորման և զարգացման միջոցով երիտասարդական աշխատանքի որակի բարելավումն ու արդյունավետության բարձրացումը։
3. Վերապատրաստման համակարգը իր մեջ ներառում է երիտասարդական աշխատողի վերապատրաստման ծրագրերը, վերապատրաստող կազմակերպություններին և վերապատրաստող մասնագետներին:

II. ԵՐԻՏԱՍԱՐԴԱԿԱՆ ԱՇԽԱՏՈՂԻ ՎԵՐԱՊԱՏՐԱՍՏՄԱՆ ԾՐԱԳԻՐԸ  ԵՎ ՎԵՐԱՊԱՏՐԱՍՏՈՂ ԿԱԶՄԱԿԵՐՊՈՒԹՅՈՒՆՆԵՐԸ
4. Վերապատրաստման ծրագրերը մշակվում և իրականացվում են՝ հիմք ընդունելով երիտասարդական աշխատանքի մեթոդաբանությունն ու որակավորման չափանիշները:
5. Լիազոր մարմինը հաստատում է երիտասարդական աշխատողների մասնագիտական կարողունակությունների շրջանակը։
6. Երիտասարդական աշխատողների վերապատրաստման ծրագիր իրականացնող կազմակերպությունները երիտասարդական աշխատողի վերապատրաստման ծրագիր մշակելիս պետք է հիմք ընդունեն լիազոր մարմնի կողմից հաստատված երիտասարդական աշխատողների մասնագիտական կարողունակությունների շրջանակը:
7. Լիազոր մարմինը երաշխավորում է երիտասարդական աշխատողների որակավորման չափանիշներին նախորդող վերապատրաստում իրականացնող կազմակերպությունների (այսուհետ՝ Կազմակերպություն) ցանկը:
8. Երիտասարդական աշխատողի վերապատրաստում իրականացնող կազմակերպությունների ընտրությունը կատարվում է համաձայն սույն կարգով սահմանված չափանիշների։
9. Վերապատրաստում իրականացնող կազմակերպությունների ընտրությունը նպատակ ունի ապահովել երիտասարդական աշխատողների վերապատրաստման որակի բարձր մակարդակ և ոլորտի զարգացման պահանջներին համապատասխանություն։
10. Երիտասարդական աշխատողի վերապատրաստում իրականացնող կազմակերպություններն ընտրվում են բաց մրցութային կարգով։
11. Մրցույթն իրականացնելու նպատակով լիազոր մարմնի ղեկավարի հրամանով ձևավորվում է աշխատանքային խումբ։ 
12. Մրցույթի անցկացման պայմաններն ու ժամկետները և կազմակերպությունների ընտրության չափանիշները հրապարակվում են մրցույթի անցկացման հայտարարությունում՝ մրցույթի անցկացումից առնվազն երկու ամիս առաջ:
13. Ընտրված կազմակերպությունները ընդգրկվում են երիտասարդական աշխատողների վերապատրաստում իրականացնող կազմակերպությունների ցանկում՝ երեք տարի ժամկետով։
14. Վերապատրաստում իրականացնող կազմակերպությունների ցանկը հրապարակվում է լիազոր մարմնի պաշտոնական կայքում և պարբերաբար թարմացվում է։
15. Երիտասարդական աշխատողի վերապատրաստողը, կախված վերապատրաստման ծրագրով ներկայացրած մոդուլի բովանդակությունից, պետք է ունենա դասավանդվող թեմաներին համապատասխան բարձրագույն կրթություն կամ երիտասարդական աշխատողի որակավորումը փաստող հավաստագիր և նշված թեմատիկ վերապատրաստումներ իրականացնելու առնվազն երեք տարվա փորձառություն:

III. ԵՐԻՏԱՍԱՐԴԱԿԱՆ ԱՇԽԱՏՈՂԻ ՎԵՐԱՊԱՏՐԱՍՏՄԱՆ ԸՆԹԱՑԱԿԱՐԳԸ
16. Կազմակերպությունը պարտավոր է յուրաքանչյուր տարի հայտարարել և մասնակիցների առկայության դեպքում կազմակերպել վերապատրաստում:
17. Վերապատրաստման դասընթացի կազմակերպման վերաբերյալ հայտարարությունը հրապարակվում է առնվազն երկու ամիս առաջ:
18. Մասնակիցների համար վերապատրաստումները կարող են կազմակերպվել անվճար և վճարովի հիմունքներով:
19. Վերապատրաստման ավարտին երիտասարդական աշխատողի որակավորման չափանիշներին համապատասխան իրականացվում է մասնակիցների գիտելիքների, հմտությունների, դիրքորոշումների ու արժեքների գնահատում, որի արդյունքում մասնակիցը կարող է ստանալ վերապատրաստման ծրագիրը ամբողջությամբ յուրացնելու վերաբերյալ վկայական, որը հիմք է հանդիսանում որակավորման չափանիշին մասնակցելու համար:

IV. ԵՐԻՏԱՍԱՐԴԱԿԱՆ ԱՇԽԱՏՈՂԻ ՎԵՐԱՊԱՏՐԱՍՏՄԱՆ ՈՒՍՈՒՑՄԱՆ ՁԵՎԵՐՆ ՈՒ ՄԵԹՈԴՆԵՐԸ
20. Երիտասարդական աշխատողների վերապատրաստումը իրականացվում է տարբեր ձևաչափերով՝ ապահովելով տեսական և գործնական գիտելիքների, հմտությունների համաչափ զարգացում, դիրքորոշումների ու արժեքների ձևավորում։
21. Վերապատրաստման ընթացքում կարող են օգտագործվել հետևյալ ուսուցման ձևերը՝
1) տեսական դասընթացներ՝ դասախոսություններ, վեբինարներ, սեմինարներ, տեսական քննարկումներ,
2) գործնական ձևաչափեր՝ սիմուլյացիաներ, դաշտային աշխատանքներ, խմբային առաջադրանքներ, պրակտիկա,
3) հիբրիդ ձևաչափեր՝ առցանց և առկա հանդիպումների համադրություն,
4) մոնիթորինգ և ինքնագնահատում՝ պորտֆոլիոների ներկայացում, հաշվետվություններ, ինքնագնահատման հարցաթերթիկներ և այլ գործիքներ։
22. Վերապատրաստող կազմակերպությունը պարտավոր է ապահովել ուսուցման ձևերի կիրառումը ըստ լիազոր մարմնի կողմից հաստատված ծրագրի։
23. Ուսուցման ձևերը կարող են հարմարեցվել մասնակիցների խմբերի, ծրագրերի նպատակների և ժամանակացույցի պահանջներին՝ պահպանելով գնահատման և որակավորման համաչափությունը։
24. Վերապատրաստման ծրագրերը իրականացվում են տարբեր ուսուցման մեթոդներով՝ ապահովելով տեսական և գործնական գիտելիքների, հմտությունների և կարողությունների համաչափ զարգացում։
25. [bookmark: _GoBack]Վերապատրաստող կազմակերպությունը պարտավոր է ծրագրի կազմման փուլում նշել օգտագործվող մեթոդները՝ ապահովելով դրանց համապատասխանությունը մասնակցի մակարդակին և գնահատման չափանիշներին։


